
Nd. 2. Frumvarp til laga [2. mál]
um breyting á lögum nr. 65/1958, um bráðabirgðabreyting á lögum nr. 68/1949,
um bifreiðaskatt o. fl.

Flm. : Eysteinn Jónsson, Garðar Halldórsson, Halldór Ásgrímsson,
Halldór E. Sigurðsson, Skúli Guðmundsson.

1. gr.
1. töluliður 1. gr. laganna orðist svo:
Til viðbótar við innflutningsgjald af benzíni í a-lið 1. gr. laga nr. 68/1949, um

bifreiðaskatt o. fl., skal innheimta á árinu 1959 37 aura af hverjum lítra, þar af
skulu 5 aurar renna í brúasjóð og 22 aurar í sérstakan sjóð, sem varið verði til að
gera akfæra þjóðvegi milli byggðarlaga. Jafnframt skal benzíngjald það, er um
ræðir í 1. mgr. 46. gr. laga nr. 33/1958, um útflutningssjóð o. fl., lækka úr 62 aurum
á lítra í 45 aura, og af þeim skulu 6 aurar renna í brúasjóð, en 39 aurar í útflutn-
ingssjóð.

2. gr.
Lög þessi öðlast þegar gildi.

Greinargerð.
Um það er ekki að villast, að vegalagningar hafa orðið mjög miklar í landinu

síðustu áratugina. En verkefnin eru svo að segja óþrjótandi. Eins og að líkum lætur,
vantar mjög mikið á, að vegir séu svo góðir sem æskilegt væri, og víða skortir vegi
með öllu mjög bagalega.

Undanfarið hefur þess mjög orðið vart, að vandasamt er að skipta vegafénu á
fjárlögum vegna þess, hve þörfin kallar víða að og langt er frá því, að nægilega
háar fjárhæðir hafi verið settar á fjárlögin árlega til þess að sinna aðkallandi
þörfum. Hefur komið í ljós, að þegar þurft hefur að skipta takmarkaðri fjárhæð
í mjög marga staði, hafa hinar löngu leiðir, m. a. milli byggðarlaga, oft orðið
nokkuð út undan.

Úr þessu hefur verið reynt að bæta með því að afla fjármuna af benzinskatti
í sérstakan sjóð, sem kostaði lagningu akfærra þjóðvega á milli byggðarlaga. Hefur
þetta bætt stórkostlega úr og orðið undirstaða stóraukinna átaka í vegamálum.

Í þessu skyni eru nú teknir 11 aurar af hverjum benzínlítra, og nema tekjur
sjóðsins sem næst 5.5 millj. á ári.

En betur má, ef duga skal, að dómi flutningsmanna þessa frumvarps.
Það er því tillaga flm. þessa frumvarps, að tvöfaldað verði framlagið af

benzinskatli til vega á milli byggðarlaga, teknir verði 11 aurar af hverjum lítra,
sem nú renna til útflutnings sjóðs, og lagðir í þennan sjóð. Mundi það auka tekjur
vegasjóðsins um nálega 5.5 millj. kr. á ári og verða stórfelld lyftistöng fyrir vega-
gerð landsins.

Tekjur útflutningssjóðs mundu að sjálfsögðu rýrna um sömu fjárhæð, en
viðurkennt er nú af öllum, að nýrra ráðstafana sé þörf í efnahagsmálum og þau
mál fái ekki staðizt, svo sem frá þeim var gengið síðastliðið vor. Er augljóst,
að 11 aura gjald af benzínlítra er lítill þáttur í því stóra dæmi, sem þar kemur til
úrlausnar, en hitt jafnvíst, að slíkur tekjuauki fyrir vegasjóðinn getur eigi að
síður valdið straumhvörfum í lagningu þeirra vega milli byggðarlaga, sem nú eru
mest aðkallandi.


